
АХМАД ЗИЁУДДИН АЛ-КУМУШХОНАВИЙ АСАРЛАРИДА  КОМИЛ ИНСОН 

ҒОЯЛАРИНИНГ ФАЛСАФИЙ ТАҲЛИЛИ 
 
Аннотация. Ушбу мақолада Кумушхонавий “Жомиъул-усул фил авлиё ва анвоиҳим” асарида комил 

инсонга таърифи фалсафий таҳлил этилди. Таҳлил натижалари асосида Кумушхонавийнинг комил 
инсонга берган таърифини олти қирраси аниқланди. Комил инсонга Ибнал Арабий ва Азизиддин Насафий 
томонидан берилган таъриф билан Кумушхонавий берган таъриф умумийлиги билан бирга ўзига хос 
томонлари аниқланди. Кумушхонавийнинг “Комил инсон”га берган таърифи асосида Маънавий ва 
маърифий ишларини олиб бориш Янги Ўзбекистонда Учинчи Ренессанс пойдеворини қуришда баркамол 
ёшларни тарбиялашда самарали фойда бериши мумкин. 

Калит сўзлар: Аллоҳ таоло, Қуръони карим, Нақшбандия, руҳ, ақл, нафс, илм, комил, инсон.  

  
 

 
Gulamova Mavjuda Tashpulatovna, 

Bukhara State Medical Institute named after Abu Ali ibn Sina 
Associate Professor, Department of Medical Chemistry 

              
PHILOSOPHICAL ANALYSIS OF IDEAL PEOPLE IN THE WORKS OF AHMAD 

ZIAUDDIN AL-KUMUSHHANAVI 
 

Abstract. This article philosophically analyzes Kumushkhanavi’s definition of a perfect person “Jamiul-usul 
fil avliya va anvoihim.” According to the results of the analysis, the definition of the ideal person Kumushkhanavi 
was determined by six aspects. The definition given by Ibnal Arabi and Aziziddin Nasafi to the perfect person, and 
the generality of the definition given by Kumushkhanavi, as well as its specific aspects, are defined. According to 
Kumushkhanavi’s definition of “The Perfect Man,” carrying out spiritual and educational work can be effective in 
forming the foundations of the Third Renaissance in New Uzbekistan and educating mature youth. 

Key words: Allah Almighty, Holy Quran, Naqshbandiya, spirit, mind, self, knowledge, perfect, man. 

  
 

 

Гуламова Мавжуда Ташпулатовна, 
Бухарского Государственного медицинского института имени  

Абу Али ибн Сины, Доцент кафедры медицинской химии 
 

ФИЛОСОФСКИЙ АНАЛИЗ ИДЕАЛЬНЫХ ЛЮДЕЙ В ТВОРЧЕСТВАХ АХМАДА 
ЗИАУДДИНА АЛЬ-КУМУШХАНАВИ 

 
Аннотация. В данной статье философски проанализировано определение совершенного человека 

Кумушханави «Джамиул-усул фил авлия ва анвоихим». По результатам анализа определение идеального 

человека Кумушханави определялось шестью аспектами. Определены данное Ибналом Араби и 
Азизиддином Насафи совершенному человеку, и общность определения, данного Кумушханави, а также 
его конкретные аспекты. Согласно определению Кумушханави «Совершенный человек», проведение 
духовно-просветительской работы может быть эффективным в формировании основ Третьего 
Возрождения в Новом Узбекистане и воспитании зрелой молодежи. 

Ключевые слова: Всевышний Аллах, Священный Коран, Накшбандия, дух, разум, самость, знание, 
совершенное, человек.  

 

DOI: https://doi.org/10.47390/SP1342V3I12.1Y2023N71 
 
Комил инсон тарбияси, инсонни нуқсонлар, гуноҳлардан поклаш азал-азалдан 

донишманд алломаларнинг асосий мақсади бўлиб келган. Бу йўлда қанчадан-қанча 

тасаввуф аҳли, олимлар, шоирлар, мутафаккирлар, ёзувчилар комил инсон ким, у қандай 

сифатларга эга, у қандай тарбияланади шулар тўғрисида ўзларининг бебаҳо 

фикрларини ёзиб қолдирганлар. Ана шулардан бири Нақшбандия-холидия тариқати 

давомчиси Кумушхонавия тармоғи асосчиси Ахмад Зиёвуддин Ал-

Кумушхонавийдир(1813/1894) [1:43]  

Кумушхонавий ўзининг “Жомиъул-усул фил авлиё ва анвоиҳим” китобида комил 

инсонга қуйидагича таъриф берган: “Комил инсон — ақл ва нафсга кўра куллий ва 

жузъий (паст ва юксак) барча мартабаларни босиб ўтган, ўзида илоҳий исм ва 

сифатларни жамлаган ва бу сифатларнинг тажаллисига мазҳар бўлган кишидир. Зарур 

бўлган барча мақом ва даражаларга етишгандан сўнг инсонларни тарбия ва иршод 

қилиш учун Аллоҳ таолонинг Ер юзида халифа қилиб вазифалантирган бандасидир. Бу 

даража “Ҳақиқат ул-ҳақиқат”, “Жамʼ ул-жамʼ” деб аталади. Яъни ўзида барча 

ҳақиқатларни жамлаган кишидир. Комил инсон зоҳирий ва ботиний илмларни тўлиқ 

эгаллаб, вахдонияти илоҳий ва бошқа сифатларнинг борлиқдаги тажаллиларини 

мушоҳада қилган, камолга етган ва маърифатга эришган зотдир. Шунингдек, у 

инсонийликнинг бутун эзгу сифатларини ўзида тўплаган ва улуғ Аллоҳнинг раҳмат, 

ҳаёт, қудрат каби сифатларига ҳамда “биринчи ақл”, “лавҳ ул-маҳфуз”, “китоби мубин”, 

“қалб” ва “руҳ” сирларига мазҳар бўлган киши ҳисобланади” [2:138]. 

Комил инсон ҳақидаги ғояларнинг илдизи зардуштийликнинг муқаддас китоби 

“Авесто”га бориб тақалади. Бу манбада комилликни мезони қилиб ҳалол меҳнат талқин 

қилинган. 

Сайид Содиқ Гуҳарин ўзининг “Шарҳи истилоҳати тасаввуф” асарининг 1-жилд, 

125 бетда комил инсон тушунчасини биринчи марта Шайхи Кабир номи билан машҳур 

бўлган Муҳъйиддин Ибнал Арабий (1165-1240) томонидан муомалага киритилганлиги 

ёзиб, унинг фикрларини таҳлил этган. Ибнал Арабий фикрича комил инсон-бу ақли 

аввал ёки нафси аввал, ақли кулл тушунчалари билан маънодошдир. Чунки Тангри 

таоло илоҳий нурдан илк марта Ақли аввални яратди ва унинг сурату шаклини Комил 

Инсон қиёфасида зуҳур этди. Шунинг учун “Халақаллоҳу одама ало суратар –Раҳмону” 

(Аллоҳ одамни Раҳмон суратида яратди) деган ҳадис мавжуд. Комил инсон, шу тариқа, 

Аллоҳнинг Раҳмону Раҳим сифатларига эга бўлди, дейдилар[3:13]. 

Комил инсон ҳақидаги махсус асарни Азизиддин Насафий ёзган. Бу асарни номи 

“Комил инсон китоби”и деб аталади. Китобнинг иккинчи фасли “Комил инсон баёнида” 

бағишланган бўлиб, унда комил инсонга шундай таъриф берилган: “Билкилки, Комил 

инсон деб шариат, тариқат ва ҳақиқатни тўлиқ эгаллаган одамни айтадилар. Агар бу 

иборани тушунмасанг, бошқача сўз билан айтай: билгилки, комил инсон шундай 

https://doi.org/10.47390/SP1342V3I11Y2023N71

инсонки, унда тўрт сифат камолга етган бўлсин: эзгу сўз, эзгу асал(феъл), эзгу ахлоқ ва 

маориф”[4:24]. Маориф деганда кўп нарсани билиб, маърифат этиш тушунилади. 

Баҳоуддин Нақшбанд Нақшбандия таълимоти тамойилари бўлган рашҳаларга 

асосланиб, Комил инсонга қуйидагича таъриф берган. Инсон ўз жисмоний 

қувватларини: кўриш, эшитиш,нафас олиш, қўл ва оёқ қуввати, гапириш, ҳаракат 

қилишни бошқариб уларнинг ҳукмдори бўлиши керак. Кейин ақлий қувватини 

бошқариш ва ақл-заковатини эзгу йўлга сафарбар этиш имкони туғилади. Энг асосийси 

жисмоний ва ақлий қувватларни бошқаришни ўрганиб, улар ёрдамида нафсини 

жиловлайди ва уни аммораликдан комила даражасигача тарбиялайди[3:72]. Шу 

даражага етганда инсон иймони мустаҳкам, яъни “Дил ба ёр” ва фаол-“Даст ба кор” 

бўлади. Ана шу даражага етган инсонни Баҳоуддин Нақшбанд комил инсон деб, билган.  

Нажмиддин Комилов “Тасаввуф” асарида алломаларни комил инсонга берган 

таърифларинитаҳлил қилиб қуйидага ўз фикрларини келтирган: 

1. Комил инсон – инсонларнинг энг мукаммали, энг оқили ва доноси; 

2. Комил инсон Илоҳ билан одамлар орасидаги воситачи, илоҳий амр, ғайб 

асрорини оддий одамларга етказувчи улуғ ҳомийдир; 

3. Комил инсон мартабада Ақли кулл (Ақли аввал) хислатларига тенг. Аллоҳ 

аввал Ақли куллни, Комил инсонни яратди, кейин у туфайли бошқа махлуқотлар 

яратилди. 

4. Комил инсонни руҳи азалдан маълум, у Тангри таоло яратган энг қудратли 

руҳдир. 

5. Комил инсон шу сифатлари билан мутлақ илоҳий хислатларни жамлаган 

кайҳоний мавжудликдир, у агар оддий инсон суратида кўринса ҳам, лекин маънан 

коинотни қамраб олган ҳамиша бедор ва ҳамма нарсадан хабардор бир зотдир. 

6. Шу мартабада у Аллоҳнинг халифаси бўла олади. 

7. Комил инсон инсонлар жамияти ичидан етишиб чиқадиган мўътабар 

зотдир. У азалдан мартабаси аниқ бўлган руҳ эмас, балки ахлоқий-маънавий покланиш 

жараёнида камолга эришгандир. 

8. Шу учун ҳар бир пок ахлоқли, илоҳсевар шахс комилликка интилиши ва бу 

йўлда насиба олиши мумкин. 

9. Комилликни олий белгиси Ҳақ йўлидан бориб халққа фойда келтиришдир. 

Киши ўз сўзи, амалий ишлари, нияти билан қанчалик одамларга нафʼ келтирса, 

ёмонларни тузук йўлга солса, Ҳақ йўлида фидо бўлса, ана шунда комилдир[5:150-151]  

Тадқиқотчи Х.Обломуродова ўзининг “Фарзандлари соғлом юрт қудратли бўлур” 

мақоласида комил инсон мартабасига эришиш тўғрисида ўз фикрларини билдирган. 

[6:173].  

Кумушхонавийнинг Комил инсонга берган таърифини таҳлил қилишга ҳаракат 

қилдик. 

1. “Комил инсон — ақл ва нафсга кўра куллий ва жузъий (паст ва юксак) 

барча мартабаларни босиб ўтган” бўлиши керак. Маълум бўладики, Кумушхонавий 

комил инсонни ақлий жиҳатидан куллий ва жузъий (қуйи ва юқори) даражаларни 

эгаллаган бўлиши кераклигин айтган. Бу таъриф орқали Кумушхонавий- Аллоҳ инсонни 

яратиб, унга аввал ақл берган.  

Кумушхонавий ақлни беш даражага бўлиб, қуйидаги ғояларни илгари сурган: 

Ақли ғаризий- табиий (туғма ақл); 2.Ақли таклифий — бу кўп меҳнат қилиш ва 

олимлар билан суҳбатлар қилиш натижасида эришиладиган бир ақлдир; 3. Ақли атоий 

— Аллоҳ ато этган ақл; 4. Ақли нубувват – (ақли мин жиҳати нубувва) бу ақл фақатгина 

пайғамбарларга хосдир; 5. Ақли ташрифий (ақли мин-жиҳатиш шараф) — бу шараф 

жиҳатидан фақатгина бизнинг Пайғамбаримиз (с.а.в.)га берилган. [7:86,8:8]. Комил 

инсон бу ақл даражаларини тушаниб ўзида мужассамлаган бўлиши керак.  

Комил инсонга берган таърифига Кумушхонавий нафсни ҳам барча босқичларини 

ўтган бўлиши лозим деб, айтган. Демак, ўз нафсини жиловлаган мутмаина-хотиржам, 

меёрига етказган ва унданда юксакликка кўтарилган даражада бўлиши керак.Ўзбек 

тилининг изоҳли луғатида: “Нафс” (арабча нафс-қалб, кўнгил; инсон; мақсад, интилиш; 

ғурур, мағрурлик) ейиш-ичишга, мол-дунёга бўлган эҳтирос маъноларини билдиради. 

Кумушхонавий фалсафа маълумотларидан фойдаланиб, нафснинг таърифи ва 

турларини очиб берган. Унинг фикрича, инсонларнинг ҳаммасида нафси бор, лекин ҳар 

бир инсондаги руҳиятнинг ҳолати, ахлоқига мос равишда нафс ҳар хил хусусият ва 

шунга мос равишда турли номларга эга бўлади. Кумушхонавий Нақшбандийлар каби 

инсон нафсини аммора, лаввома, мулҳима, мутмаинна, розия, марзия, комила деб санаб 

ўтган[9].  

Нафси аммора инсонни хилқатига боғлиқ бўлиб, ёмонликка амр этувчи нафс. 

Нафси лаввома ақли кириб оқ билан қорани, яхши билан ёмонни ажратадиган ўзини 

маломат қилган нафс. Нафси мулҳима ўлимдан, қиёматда ҳисоб-китоб қилинишдан 

қўрқадиган, ҳалолга эътибор берадиган нафс. Нафси мутмаинна хотиржам нафс. Бу 

даражага этганида инсон нафсини жиловлаб олган бўлади. Нафс розия, нафснинг 

Аллоҳдан рози бўлган ҳолати. Нафси марзия, бунда нафс Аллоҳдан, Аллоҳ нафсдан рози 

бўлган мақом бўлиб, иллоҳий исм ва сифатлар чақмоқдай чақнаб туради. Нафси комила, 

пайғамбарлар ва авлиёларнинг мақоми бўлиб, иллоҳий нурлар сўнмай чақнаб 

турадиган нафс.  

Нафсни тарбиялашда устоз — муршиднинг алоҳида ўрни борлигини Баҳоуддин 

Нақшбанд таъкидлаб, айтган: “Изо арадта мақома-л-абдоли фа-алайка табдилу-л-

аҳволи” деганларидан мурод бу — Аллоҳ жалла жалолуҳуга суянган ҳақиқий муршид 

инояти орқали ахлоқни ҳамда ёқимсиз феълларни ўзгартириш билан нафсга қарши 

курашишдир“. Баҳоуддин Нақшбанд айтар эдилар: ”Ҳою ҳавас ва нафс аҳллари тутган 

ишлар асосининг барчаси залолат (адашув)дан иборатдир. Ишларда ниятни тўғри 

қилиш энг муҳим нарсадир. Ният — касб қилиб топадиган нарса эмас, балки у ғайб 

оламидандир. Ниятнинг ҳақиқати ихтиёр остида эмас. Агар ният йўқ бўлса, умид натижа 

бермайди”. Нафс тарбиясида қалбни поклаш, ундан огоҳ бўлиб туриш асосий 

воситадир.[10:86] 

Баҳоуддин Нақшбанд ўз нафсининг тарбиясини қиёмига етказиб, комили 

мукаммаллик даражасига етган эдилар. Шунинг учун ўзлари айтар эдилар: “Агар 

хоҳласам, нафсимни эллик марта сув лабига олиб бориб, яна ташна ҳолда қайтариб 

келаман”. Нафс тарбияси масаласи нақшбандиядаги қалб ҳақидаги таълимотга ҳам ўз 

таъсирини ўтказган. Тасаввуф таълимоти қалб масаласига махсус эътибор беради. 

Баҳоуддин Нақшбанд қалб оламини махсус ўрганган.[11:97 ] 

2. Комил инсон “Ўзида илоҳий исм ва сифатларни жамлаган ва бу 

сифатларнинг тажаллисига мазҳар бўлган кишидир”. Кумушхонавийнинг комил 

инсон “Ўзида илоҳий исмларни жамлаган ва бу сифатларнинг тажаллисига мазҳар 

бўлган кишидир дегани, инсонда Аллоҳнинг 99 исмларининг сифати тажаллий этган 

бўлиши лозим. Аллоҳ таолони исмларига Ар-Раҳмон-Меҳрибон, Ар-Роҳийм-Раҳмли, Ас-

Самиʼ-Эшитгувчи, Ал-Басийр-Кўрувчи, Ал-Ҳалийм-Юмшоқ, Ал-Ғафур-Афв этувчи, Ас-

Сабур-Сабр қилувчи ва бошқалар мисол бўлади[12:407]. Аллоҳнинг исмларининг 

сифати бандаларга тажаллий қилинган. Дарҳақиқат, бандаларда ҳам меҳрибонлик, 

раҳмдиллик, эшитиш, кўриш, сабр қилиш сифатлари бор.  

Комил инсон “Ўзида илоҳий сифатларни жамлаган ва бу сифатларнинг 

тажаллисига мазҳар бўлган кишидир” деган ғояси билан Кумушхонавий Аллоҳ 

таолонинг сифатлари комил инсонда тажаллий қилиниши кераклигини айтган. Аллоҳ 

сифатлари зотининг айни ўзи бўлмагани билан, зотидан бошқа ҳам эмас, дейилган. 

Аллоҳ деганда мазкур сифатлар билан бирга тушунилади. Сўфи Оллоҳёр ушбу масала 

ҳақида қуйидагиларни ёзган: 

Субутийдир онинг саккиз сифоти,  

Сифоти зоти эрмас на ғойри зоти. 

Яъне саккизта сифат субутий сифатлар дейилади ва улар Аллоҳ таолонинг зотини 

айни ўзи ҳам эмас, зотидан бўлак ҳам эмас, деб эътиқод қилинади. Саккизта субутий 

сифат қайси сифатлар эканини шундай баён қилган. 

Ҳаёту, илму, қудрат ҳам басар, самʼ, 

Иродаю, калом, таквиндир, эй шамʼ.  

Аллоҳнинг зотий сифатлари деганда: 1. Қудрат, 2. Ирода, 3. Илм, 4. Ҳаёт, 5 Самʼ, 6. 

Басор, 7. Калом. Феълий сифатлар деганда эса “тирилтириш”, “ўлдириш”, ва “ризқ 

бериш” каби сифатлар бўлиб, уларнинг умумий номи “таквин”дир[13: 26-27]. 

Инсон исми ва зотининг сифатлари билан маърифатга эришиб, Аллоҳга 

яқинлашиб, унинг сифатларининг борлиқдаги тажаллиларини мушоҳада қилиб комил 

инсон даражасига етади. 

3. Комил инсон зарур бўлган барча мақом ва даражаларга етишгандан сўнг 

инсонларни тарбия ва иршод қилиш учун Аллоҳ таолонинг ер юзида халифа қилиб 

вазифалантирган бандасидир. Аллоҳ таоло Қуръони Карим “Бақара” сурасининг 30-

оятида “Эсла, вақтики Роббинг фаришталарга: “Мен одамни ер юзида халифа 

қилмоқчиман”, деди”[14]. Оятни маъносидан маълумки, Аллоҳ таоло Одамни ер юзида 

ўзининг халифаси бўлиши учун яратган. Демак, Комил инсон Аллоҳнинг Ер юзидаги 

халифаси бўлиб одамларни ҳақ йўлига йўналтириши керак. 

Энг комил инсон пайғамбаримиз Муҳаммад (с.а.в), пайғамбарлар Қуръони Карим 

ва пайғамбаримиз суннатларига амал қилган авлиёлар, Аллоҳни дўстлари ҳисобланади.  

4. Кумушхонавий “Комил инсон даражасига “Ҳақиқат ул-ҳақиқат”, “Жамʼ ул-

жамʼ” деб аталади” деган, бу билан у комил инсонни ўзида барча ҳақиқатларни 

жамлаган киши эканлигини таъкидламоқда. Бундай сифатларни ўзида жамлаган 

инсонлар пайғамбарлар ва авлиёлар бўладилар. Бу сифатларга қуйидагилар киради: 

ибодатни тўлиқ мукаммал вақтида адо этадиган, кечки ибодатларни бажарадиган, 

Аллоҳга таваккул қиладиган, хар бир ишни Аллоҳга ҳавола этадиган, хиёнатни 

билмайдиган, амонатдор, эрта турадиган, кам гапирадиган, кам овқатланадиган, 

керакли кунларда рўза тутадиган, меҳрибон, раҳмдил, сабрли, қаноатли, андишали, 

фаросатли, Аллоҳни, Аллоҳни бандасини Аллоҳ учун яхши кўрадиган, ва бошқа Аллоҳ 

рози бўладиган сифатларни ўзида “Жамʼ ул-жамʼ” қилган инсон Комил инсон 

ҳисобланади. 

5. “Комил инсон зоҳирий ва ботиний илмларни тўлиқ эгаллаб, вахдонияти 

илоҳий ва бошқа сифатларнинг борлиқдаги тажаллиларини мушоҳада қилган, 

камолга етган ва маърифатга эришган зотдир”. дейди Кумушхонавий. 

Нақшбандия таълимоти асосчиси Ҳазрат Баҳоуддин Нақшбанд фикрча илм 

пайғамбарлар мероси бўлиб, зоҳирий ва ботиний илмларга бўлинади. Зоҳир илмлар 

фойдали илмлардан бўлиб, уни саҳобалар пайғамбарнинг сўзларидан ва феълларидан 

олишган. Тобеинлар ва салаф олимлар уларга эргашишган. Ўқиб, ўрганиб, унга амал 

қилишган. Қуръон илмидан, суннат, тафсир, ахбор ва осор, фиқҳ ва шунга эргашувчи 

илмлардан ўрганганлар. Ботин илми эса ўша маъноларни танишлик илмидир 

дейди.[15:98] “Билгинки, илм энг улуғ василадир. У Аллоҳга яқин бўлиш ва унинг 

сифатидир. Илм воситаси ва василаси орқали улуғ даражаларга етишинг мумкин” 

[16:47],-деб таъкидлайди.  

Ахмад Зиёуддин ал-Кумушхонавий илмни тўрт қисмга бўлади: фарз, ҳаром, мубоҳ 

ва мандуб, тасаввуф аҳли билиш керак бўлган илм. 

Фарз бўлган илмлар: фарзи айн ва фарзи кифоя. Фарзи айн иймон билан куфрни, 

осийлик билан ҳидоятни ажратадиган миқдорда, ибодатда эса, намозни, рўзани, 

закотни, ҳажни адо этадиган миқдорда билиш зарур бўлган илмдир. Юқорида зикр 

қилинган илмларни ўта чуқур фиқҳий тафсилоти билан ўрганмоқлик, айниқса, 

яхшиликка буюриб, ёмонликдан қайтармоқлик, фиқҳ, тафсир, ҳадис, усул, қироат, 

математика ва динни иҳё қилмоқ (жонлантирмоқ) учун арабчани ўрганмоқ фарзи 

кифоядир. Аллоҳга шукроналар бўлсинки, халқимизга фарз бўлган илмларни ўрганиш 

учун имкониятлар яратилди. Ислом академияси, институтлари ва мадрасаларда араб 

тили, Қуръони каримни ўргатиш курслари очилди.  

Илми нужум, мунозара, мантиқ (соғлом ақлга зид, иймонга хилоф) сеҳр тилсим ва 

фойдаси бўлмаган илмларни эҳтиёждан ортиқ ўрганмоқлик эса, ҳаром.  

Мубоҳ бўлган илм эса, динга қарши бўлмаган шеърлардир. 

Мандуб илмлар суннатни, макруҳни, нафл ибодатларни ва фазилатли амалларни 

ўргатадиган илмлар ҳамда геометрия, тиб ва ижтимоий каби фанлар. 
Тасаввуф аҳли билиши лозим бўлган илм: таъбир илми, жифр илми ва илҳом 

илмлари тўғрисида ҳам қисқа изоҳ берганлар[17]. 

Инсон ҳаёти давомида босқичма-босқич Кумушхонавий тавсифлаган илмларни 

ўрганиб, унга амал , ваҳдонияти илоҳий ва бошқа сифатларни мушоҳида қила оладиган 

маърифат даражасига эришиб, комил инсон мартабасига етади.  
Комил инсон “Инсонийликнинг бутун эзгу сифатларини ўзида тўплаган ва 

улуғ Аллоҳнинг раҳмат, ҳаёт, қудрат каби сифатларига ҳамда “биринчи ақл”, “лавҳ 

ул-маҳфуз”, “китоби мубин”, “қалб” ва “руҳ” сирларига мазҳар бўлган киши 

ҳисобланади”. Кумушхонавийнинг таърифидан маълум бўладики, комил инсон 

инсонга хос бўлган бутун эзгу сифатларини ўзида тўплаган киши экан. Инсонийлик 

сифатларга: бир-бирини яхши ишларга буюриб, ёмон амаллардан қайтариши, ҳақ йўлга 

бошлаши, яхши хулқли, бир-бирига меҳр-оқибатли бўлиши, кам таъминланган ва 

алоҳида парваришга муҳтож инсонларнинг ҳолидан хабар олиш ва мурувват кўрсатиш, 

ҳайр-у эҳсон қилиш ва ҳоказолар киради. 

Юқоридаги таърифдан маълум бўладики, “биринчи ақл” Одам Атога берилгани, 

Аллоҳнинг “лавҳ ул-маҳфуз” китобига ишонган, “китоби мубин” яъни “Қуръони карим” 

Аллоҳнинг сўзлари эканини тан олган, “қалб” ва “руҳ” сирларини мушоҳада қилиб 

тушунадиган инсон Комил инсон ҳисобланади.  

Хулоса. Кумушхонавий ўзининг “Жомиъул-усул фил авлиё ва анвоиҳим” асрида 

“Комил инсон” га таъриф берган. “Комил инсон”га берилган таърифнинг моҳияти 

олтита хусусиятга хослигини кўрсатган. Кумушхонавийнинг комил инсонга берган 

таърифи Ибнал Арабий ва Азизиддин Насафий таърифлари билан умумийлиги билан 

бирга ўзига хос томонларига эга. Азизиддин Насафий комил инсон деганда шариат, 

тариқат ва ҳақиқат мақомларига етган деб ёзган бўлса, Кумушхонавий таърифининг 

бешинчи хусусияти маърифатга эришган зотдир дейиши билан фарқланади. 

Шунингдек, Азизиддин Насафий комил инсонга хос тўртта сифатни айтган, 

Кумушхонавий эса олтита сифатни кўрсатган. Кумушхонавийнинг “Комил инсон”га 

берган таърифи асосида Маънавий ва маърифий ишларини олиб бориш Янги 

Ўзбекистонда Учинчи Ренессанс пойдеворини қуришда хизмат қиладиган баркамол 

авлодни тарбиялаш жараёнини самарали ташкил этишга ёрдам беради. 

